
Ҫут ҫанталӑкӑн ҫуркуннехи ешӗл симӗстумӗ, шӑнкӑртатса юхакан шыв кӗвви, ҫу 
кунӗсенчи cap хӗвелӗн ачаш ӑшши, ылтӑн ҫимӗҫлӗ кӗркуннен йӗпи-сапи... Курма-
туйма пӗлекеншӗн ку - ытарайми илем. Ҫак илем вӑратнӑ туйӑмсене сӑмахпа уҫса 
паракансем ӗмӗртенех пулнӑ. Поэзи историйӗнче арҫын сӑвӑҫсем ытларах, тӗл-тӗл 
пичетре арҫын псевдонимне илнӗ хӗрарӑм сӑвӑҫсен ячӗсем те курӑнкалаҫҫӗ. Ӗлӗкрех 
арҫын сӑвӑҫсем поэзин йывӑр та пархатарлӑ тӗнчине хӗрарӑм сӑвӑҫсене йышӑ-
насшӑн пулман тейӗн. Ҫакна авалхи грексемпе римлянсен тӗнче культуринче палӑрнӑ 

Сафопа Каринна ячӗсенченех чухлатпӑр. Каярах та Тухӑҫпа Анӑҫ поэтессине ҫав 
шӑпах кӗтнӗ. Нимӗҫсем калашле, хӗрарӑма виҫӗ «К» ҫитет: Cuche, Kinder, Cirche. 
XVIII ӗмӗрччен хӗрарӑмсен сӑввисене юрӑ кӗнекинче е урӑх кӑларӑмсенче автор 
ятне палӑртмасӑр пичетленӗ пулсан, XIX ӗмӗр пуҫламӑшӗнче вӗсем хӑйсен кӗнеки-
сене те кӑларма мехел тупнӑ. Малтанах хӑйӗн вӑтанчӑк кӑмӑл-сисӗмне хытарса 
вырӑссен Анна Бунине уйрӑм сӑвӑ кӗнеки пичетлеме пултарнӑ. Ытти вырӑс сӑвӑҫи-
сен ӗҫӗсемпе паллашма литература салонӗ уҫнӑ. 

Чӑвашсен ҫыруллӑ поэзийӗ пуҫланса кайнӑранпа 250 ҫул ытларах иртрӗ теме 
пулать (Кӗтерне патшана халалласа ҫырнӑ сӑвӑран тытӑнсан). 1752 ҫулта вырӑс 
журналӗнче «Чӑваш эпир пултӑмӑр...» сӑвӑ кун ҫути курнӑ. Халӑх юрри-сӑвви лам-
ран лама куҫса пынӑ ӗнтӗ, анчах чӑвашӑн ҫырулӑхӗ пулманран пичетленеймен вӗсем. 

Унтанпа чӑваш поэзийӗ самай ураланчӗ. Поэтӑмӑрсен сасси Раҫҫей шайӗн-
че кӑна мар, ют ҫӗршывсенче те уҫҫӑн янӑрарӗ. Сӑвӑҫсем ҫепӗҫ туйӑмсен 
вӑрттӑнлӑхне уҫса витӗмлӗн янӑракан йӗркесемпе пуянлатрӗҫ чӑваш поэзине. 
Анчах та пултаруллӑ ар сӑвӑҫсем хушшинче чӑваш хӗр сӑвӑҫсен сасси вырӑс-
сенни пекех янӑрамарӗ-ха. Сӑлтавӗ мӗнре-ши? 

Чӑваш литературинче хӗрарӑм сӑвӑҫсем пулман мар. Вӗсем пирӗн ӗлӗкех 
пулнӑ. 1905-1907 ҫулсенче чӑваш литературине Ваҫҫа Аниҫҫи ячӗ кӗнӗ. Ҫавӑн 
пекех Агапия Николаевна та паллӑ. Ӑна патша ҫумӗнчи сенат 1907 ҫулхи ҫӗртме 
уйӑхӗн 1-мӗшӗнче «Хыпар» хаҫатӑн редакторне ҫирӗплетнӗ, анчах вӑл хаҫата 
кӑларса та курайман - «Хыпар» хупӑннӑ. Ваҫҫа Аниҫҫин Октябрьти революци 
хыҫҫӑн «Ҫутӑ ҫӑлтӑр хӑпарчӗ», «Ӗмӗт ҫитрӗ» кӗнекисем тухнӑ. Каярах вӑл ытла-
рах прозӑпа ӗҫленӗ, тӗрлӗ тапхӑрти пурнӑҫа сӑнланӑ. Сӑввисенче гражданлӑх, 
философилле шухӑшлав тӗпре: 

Кӗпе ҫеҫ мар, ҫын та ватӑлать, 
Ҫӳҫ шуралать, илем те таҫта каять. 
Мӗнле паттӑр, пултаруллӑ пулсан та 
Икӗ ӗмӗр пурӑнмасть никам та. 

Тӗслӗх хӑех кӑтартать: тӗрлӗ пулӑмсене ҫумӑн тӑратса шайлаштарни паха 
уншӑн, ҫапла туса этем кун-ҫулне тарӑннӑн сӑнлать. 

Хӗрарӑмсен шӑпи нихҫан та ҫӑмӑл пулман. Ҫавӑнпа пулӗ 1918 ҫулта Хусан-
та «Чӑваш хӗрарӑмӗсен союзне» туса хунӑ. Унӑн пуҫлӑхне А.Г.Гавриловӑна суй-
ланӑ. Вӑл ҫӗнӗ саманари хӗрарӑм пӗлтерӗшӗ ҫинчен «Женщина-гражданка» кӗне-
ке ҫырса кӑларнӑ. Ҫапла вара чӑваш хӗрарӑмӗсен уйрӑм кӗнеки ХХ-мӗш ӗмӗр 
пуҫламӑшӗнче пичетленсе тухнӑ. 

Октябрьти революци, тем тесен те, чӑваш халӑх литературине расна ҫул уҫса панӑ. 
1917 ҫулта «Чебоксарская правда» хаҫатра Трубина Мархвин сӑвви пичетленнӗ. 
Юмахри пек пурнӑҫ килессе шанса кӑкӑр ачипе пупленӗн хавхаланса ҫырнӑ вӑл: 

Усни, закрой свои глазки, дитя. 
Спи спокойно - я возле тебя. 
О свободе, о братстве людей 

И о счастье грядущих уж дней 
Тебе я новую песню сложу 
И дивные сказки тебе расскажу. 

Пӗчӗк сӑвӑ кӑна, анчах хӗрарӑмӑн чун уҫҫиллӗ кӑмӑлӗ, ҫепӗҫлӗхӗ вулакана 
питӗ ҫывӑх кунта. 

Ку тапхӑрта И.Я.Яковлев ертсе пынипе Атӑл тӑрӑхӗнчи халӑхсен хушшинчи 
хӗрарӑмсене ҫутта кӑларас юхӑм вӑйлансах пынӑ. Вӑл хута кӗнипех М.Трубина 
1903 ҫулта Чӗмпӗрти чӑваш шкулне кӗрсе 1909 ҫулччен земство стипендийӗпе 
вӗреннӗ. Алексей Кольцов сӑввисене килӗштерни тата К.Ивановпа туслӑ пулни 
сӑвӑсем ҫырма хавхалантарнӑ ӑна. 

1920 ҫултан Хусанти «Шурӑмпуҫ» журналта (пӗрремӗш чӑваш журналӗ), кая-
рах «Сунталта» Трубина Мархвин сӑввисем ҫапӑнса тухма тытӑнаҫҫӗ. Вӑл ҫыр-
ма пуҫланӑ тапхӑрта чӑваш литературинче пур жанрсенчен ытларах поэзи палӑ-
рса тӑнӑ. Трубина 30 яхӑн кӗнеке авторӗ. Вӑл ытларах калавсем, юмахсем, пье-
сӑсем, повеҫсем хайланӑ. 

Уйрӑм сӑвӑсем ытти хӗрарӑмсен те курӑнкаланӑ вӑл вӑхӑтра. 1918 ҫулта Юлия 
Сергеева прозӑлла сӑввисемпе палӑрать. «Уҫӑ янӑракан, ачашлакан санӑн сассуна 
илтетӗп те - манӑн чун вӗсене хирӗҫ кӑкӑртан ыйтать. Мӗнле савӑнӑҫлӑ! Ҫавӑнтах 
тата йӗрсе ярӑттӑм, ҫав вӑхӑтрах чупса пырса сана ыталаса илӗттӗм)), - тет сӑвӑҫ. 
Чӑваш литературинче апла вӑл прозӑллӑ сӑвӑ жанрне пуҫласа яраканӗ. 

Геннадий Юмарт Хусанти чӑваш педтехникумӗн архивӗнче 1921 ҫулхи хут-
сем хушшинче М.Казанкова тесе алӑ пуснӑ «Юлашки шанчӑк» ятлӑ чылай пысӑк 
поэма ал ҫырӑвне тӗл пулнӑ. Марина Казанкова-Эрнепи 20-мӗш ҫулсен варрин-
че шанчӑк паракан ҫамрӑк авторсен шутӗнче тӑнӑ: 

...Этем тени кайӑк мар, Ҫак тӗрмерен ҫӑлӑнсан, 
Вӗҫсе тухма ҫунат ҫук. Сан патналла пырӑттӑм; 
Карти тимӗр, йывӑҫ мар - Ху аллуна тӑссассӑн, 
Хуҫса татма вӑйӑм ҫук. Сана туртса илӗттӗм. 
Сӑвӑсемсӗр пуҫне Марина Казанкова пьесӑсем те ҫырнӑ. 
«Юрату сӑввисем» антологи хатӗрленӗ май Г.Юмарт «Сунтал» журналӑн 1926 

ҫулхи юлашки номерӗнче Урукка сӑвӑҫ ятне асӑрханӑ. 
Урукка - ватӑ Шелепи сӑвӑҫӑн хӗрӗ. Шелепи Урукки чӑваш хӗрарӑмӗн ячӗ 

малашне ҫутӑрах пуласса шанса ҫырать: 
Ӗҫченлӗхӳпе, 
Хастарлӑхупа 
Эс хӑвӑн ятна 
Час ҫутӑлтарӑн. 

Тепӗр сӑвӑҫӑн - Анастасия Ивановӑн - сӑввисем Тӑван ҫӗршывӑн аслӑ вӑрҫи 
умӗнхи ҫулсенче «Сунтал», «Ӗҫ хӗрарӑмӗ» журналсенче кун ҫути курнӑ. Хӑш-пӗр 
сӑввисене вӑрҫӑччен тухнӑ Чӑваш поэзийӗн антологине кӗртнӗ: 

Хӗвел анса ларма пуҫларӗ. Ҫыр хӗрринчи лутра хӑвалӑх 
Шӑнкӑртатса юхан шывра Вӑш-вӑш ҫилпе пӑшӑлтатать. 
Ун пайӑрки хитрен ташларӗ, Унра пурах темле асамлӑх, 
Cap ылтӑн пек ялтра-ялтра. Ӑшра ыр туйӑм ҫуратать. 
Октябрьти революци хыҫҫӑн Мускавра ӗҫлесе пурӑннӑскер, вӑл чӑваш тӑрӑхне, 

ҫуралнӑ вырӑнсене аса илсе сӑвӑсемпе такмаксем, калавсем хайланӑ. 
Каярахпа чӑваш хаҫачӗпе журналӗсенче Зинаида Евграфова, Н.Игнатьева, 

Митрофанова (ячӗ паллӑ мар) сӑвӑҫсен уйрӑм сӑввисем курӑнкалаҫҫӗ. 
Иртнӗ ӗмӗрӗн утмӑлмӗш ҫулӗсенче поэзи тӗнчине «Тавӑру» (малтанхи вари-

анчӗ «Пушар») поэмӑпа Нелли Петровская пырса кӗрет. Хайлава В.Рсай тата 
Митта Ваҫлейӗ пысӑк хак панӑ. Вӗсемех сӑвӑҫа Мускаври литература шкулне 
кайма сӗнеҫҫӗ. Пысӑк конкурс витӗр тухса Петровская вӗренӳ сакки ҫине ларма 
тивӗҫ пулать. Поэмӑри ӗҫсем 1905-1907 ҫулсенче пулса иртеҫҫӗ. А.С.Пушкинӑн 
«Дубровскийӗ» майлӑрах. 

Тӗнче, тӗнче, эс аслӗ, пысӑк! 
Ҫынпа ҫын ҫеҫ хаяр, кӑра. 
Эпир сывланӑ сывлӑш пӑсӑк, 
ҫиет вӑл ҫамрӑк кӑкӑра. 

Мӗнлерех ҫивёч литература геройӗн чёлхи! Каярах Нелли Петровская пуҫӗ-
пех прозӑна куҫнӑ. Чӑваш литературине хӑйне евӗрлӗ хайлавсемпе пуянлатнӑ. 

Ҫитмӗлмӗш ҫулсенче тата тепӗр хёрарӑм сӑвӑҫ сас парать. Вӑл - Ираида 
Петрова (Нар Урини). Мускаври театр искусствин техникумёнче, Ленинградри 
музыка училищинче вӗреннӗ юрӑҫ-сӑвӑҫ, тӑван халӑхӑмӑрӑн историйӗпе те 
кӑсӑкланнӑскер, «Кун-ҫул юппинче» сӑвӑлла трагеди хайланӑ. Геройсен шухӑш-
кӑмӑлне уҫса пама вӑл чӑваш халӑх сӑмахлӑхӗпе анлӑ усӑ курнӑ. Сӑнарсем ҫав 
тапхӑрти (X ёмёр пуҫламӑшӗнчи) ҫынсене, вёсен ӗҫӗ-хӗлне типлаҫҫё. Ӑслӑ та 
ырӑ кӑмӑллӑ, мал ӗмӗтлӗ халӑх малашлӑхӗ ҫинчен шухӑшлать: 

Чӑваш хули лартас ӗмӗт пур ман, 
Илемӗм, чунӑм, 
Эс мӗнле шутлан? 
Ун ячӗ епле пулӗ, 
Калӑпӑр, Сӑвар? 

Шел, И.Петрова, таланчё пур ҫинчех, пысӑк сӑвӑлла пёр драма кӑна ҫырма 
ӗлкӗрчӗ («Кун-ҫул юппинчеи, 1973 ҫ.). 

Ираида Петровӑна прозӑпа драматурги ҫывӑхрах. Сӑввисем - анлӑ шухӑш-
лавлӑ: 

Хура ӗнчӗ, хура ӗнчӗ, 
Хура ӗнчӗ хурлӑхан. 
Хӑтаринччӗ,хӑтаринччӗ 

Хӑтаринччӗ хурлӑхран. 
Ҫапах та вӑл ҫулсенчи поэзи тӗнчинче чи тарӑн йӗр хӑварнӑ чӑвашсен 

пӗрремӗш профессиллӗ поэт-хӗрарӑмӗ - Мария Волкова. Сӑвӑҫ хӑй ҫуралнине 
ҫапла сӑнлать: 

...Анне, ытарайми аннеҫӗм! 

...Хӗвеллӗ кун ҫуратнӑ теҫҫӗ 

Мана эс. Тӗрӗс-и - кала? 
Ҫӑл патне шыв ӑсма тухнӑ амӑшӗ, шкул ачисем колоннӑпа юрӑ юрласа кил-

нине курса, хӑй йывӑр ҫын пулнишӗн вӑтанса килне васкать. Ҫӑмӑлланма. 
...Хӗвел ҫине йӑтса сас пачӗ 

Аҫу: «Мария ят хурас. 
Октябрь кунӗ, - тет, - ҫуралчӗ, 
Ан курӑнтӑрччӗ хура-шура». 

«Пултаруллӑ ҫын пур енпе те ӑста», - тесе ахаль каламан халӑх. Мария та 
пединститутра вӗреннӗ чухне музыкӑпа, искусствӑпа, литературӑпа кӑсӑкланнӑ. 
Пӗрремӗш сӑвви 1952 ҫулта «Чӑваш коммуни» хаҫатра пичетленнӗ. Унтанпа сӑвӑ 

хыҫҫӑн сӑвӑ хайланӑ, чӑваш хӗрӗн чысне, чапне, ӗҫне ҫӳле ҫӗкпеме тӑрӑшнӑ. 
Пӗрремӗш кӗнеки 1958 ҫулта пичетленнӗ. Вӑл «Шанчӑк» ятлӑ. Шанчӑка пулах хӑй 
пурӑннӑ чухне ултӑ кӗнеке кӑларма пултарнӑ. Малтанхи кӗнеки кун ҫути курни тата 
ӑна тиркесе чӑваш хаҫат-журналӗнче ҫине-ҫинех тухнӑ критика статйисем талпӑ-
нуллӑ ҫамрӑк сӑвӑҫа поэзи хирӗнче тата тӑрӑшуллӑрах ӗҫлеме хистенӗ. 

Платон ҫапла каланӑ: «Поэт вӑл - ҫӑмӑл ҫунатлӑ та сӑваплӑ пулӑм, хавха-
ланса каймасӑр, ӑсран тухасси патне ҫитмесӗр чунпа уҫӑлаймӗ...)) М.Волковӑн 
чунне уҫӑлтаракансенчен пёри вӑл - Леся Украинка. Вёсен шӑписем те пёр пек-
рех - чир амакӗнчен пуҫласа критиксем ура хурса пыни таранах. Л.Украинка акӑ 

мӗн ҫырать: «Пӗрремӗш хут алла перо тытни 30 ҫула яхӑн пулин те, мана паянхи 
кун та «тӳрлетеҫҫӗ», «ҫамрӑк писатель)) пулсах вилетӗп ёнтё, редакторсем (арҫ-
ынсем?! - (Л.Б.) хама тӗллӗн утӑм тума памаҫҫӗ...» 

Чир амакёнчен хӑтӑлас тесе Леся Украинка пур-ҫук укҫипе Италире, Кавказра, 

Крымра, Закарпатьере, Египетра сывлама тӑрӑшнӑ пулсан, Мария Волкова Шулаш-
кар тухтӑрӗсем патӗнче сипленкелесе хӗрарӑм пуҫпа тӑван ялӗнче ҫурт лартнӑ. 
Сӑвӑҫсен тӗллевӗ пӗр майлӑ пулсан та, тавра курӑмӗ раснарах пулнӑ курӑнать. 

Иккӗшӗн те юлташлӑх ҫӑлтӑрӗ ҫап-ҫуттӑн ҫуталса тӑнӑ: 
Одной те трудно сбиться мне с пути, 
Но трудно сбиться, коль гурьбой идти. 77..Hspdwwd 

Юлташӑмсем! Епле эсир сӑпайлӑ! 
Ултавсӑр, ирӗк сирӗн чунӑрсем. 
Пурнӑҫӑмра хур тӳснӗ чух вӑраххӑн 
Мана ӳкме памарӗҫ аллӑрсем. 

Мария Андреевнӑн пурнӑҫтӗллевӗ-тӑванлӑх, тӗрӗслӗх, тасалӑх, юрату. Ро-
мантика туйӑмлӗ сӑввисем нумай чухне «кӗтетӗп», «шанатӑп», «пиллетӗп», «ту-
ятӑп» йышши оптимизмла сӑмахсемпе вӗҫленеҫҫӗ. Лирика геройӗ ҫухату, 
йывӑрлӑх, синкерлӗх витӗр тухса хӑйӗн шанӑҫне, тасалӑхне, ҫепӗҫлӗхне, ҫутӑ 

ӗмӗтне, ҫынлӑхне упраса хӑварать. 
Нумай сӑввин сӑнарлӑхне танлаштарусем шӑнӑрлаҫҫӗ: «cap акаци - хумлӑ пу-

рҫӑн», «ҫӑлтӑрсем панулми пек ӳкеҫҫӗ ҫӗре», «таса хӗр пек каҫхи тӳлек тӗнче», «шурӑ 

кӑпӑк пек кӑпӑш сирень»... Метафорӑсемпе гиперболӑсем сахалрах. Гиперболӑсем: 
«Ача ывӑҫланӑ шывсем шаркани -
Асамлӑ кӳлле кӑвак ҫут тӑкӑнни», 
«Пӗрлешӗччӗ пӗлӗт чаплӑ ҫӗрпеле, 
хӗвел тухсан...» 

Метафорӑсем: «ҫӗр кӑкӑрӗ)>, «вӗҫрӗҫ иртрӗҫ шур урхамахсем». Уйрӑмах 
Мария Волкова сӑпатлантарусен сӑнарлӑ вӑйне шанать: «каҫпа ҫил ачисем ту-
хаҫҫӗ)>, «ҫӗрӗн пичӗ кёренленчё», «ҫӗмёртсем пӗркеннӗ шурӑ шупӑр» т.ыт.те. 

Мария ҫуралсанах ашшӗ ӑна телей пилленӗ пулин те, поэтӑн шӑпи драма-
тизмлӑ. Хӗр шӑпине вӑрҫӑ вӑхӑтӗнчи йывӑр пурнӑҫта, вӑрҫӑ хыҫҫӑнхи чиновник-
сен тӳрккеслӗхӗ те хуҫнӑ пулӗ. 

Хӗрарӑм поэзийӗ арҫын туйман, асӑрхайман пулӑмсене те сӑнлать. Хӗрарӑм 
психологийӗпе ҫырнӑ сӑвӑсем тап-таса ҫӑлкуҫран шӑнкӑртатса тухса юхакан шыв 
пек юрланаҫҫӗ, хавхалантараҫҫӗ, шухӑшлаттараҫҫӗ. Чӗрӗ сӑнарсемпе, хӑйне 
евӗрлӗ ӑсталӑхпа уйрӑлса тӑраҫҫӗ. 

Юлашки ҫулсенче хӗрарӑм-сӑвӑҫсем хӑва пек хунаса кайрӗҫ. Вӗсене ата-
ланма Мария Волкова сӑвӑҫ халалӗ - «Сана, ман хыҫҫӑнхи хӗр-сӑвӑҫ!)> - хавха-
лантарнӑ,тен: 

...Татса калатӑп: эп вилсен, 
Ҫак юррӑма хӑвна илсен, 
Ӑнланӑн пӗтӗмпех 
Хыпса ҫунан хӗмпе 
Хӑватлӑхӑма сана парам 
Чи пысӑк юрату таран. 
Пуян пул. Тӑнлӑ пул. Таса. 
Ан пул ҫеҫ тӑлӑх, мӗскӗн, кӗвӗҫ. 
Ман хыҫҫӑн ҫуралакан хӗр-сӑвӑҫ, 
Сана - ман сывлӑш, ман асам -
Ман океан. 

Ҫапла вара Мария Андреевнӑн чунӗ акӑш пулса чӑваш поэзийӗн тинӗсне аннӑ. 
Тинӗсӗ-ҫырансӑр. 

Ваҫҫа Аниҫҫи, Трубина Мархви, Ираида Петрова, Мария Волкова тата ыттисем 
тӗрлӗ ӳсӗмри сӑвӑҫсем пулнӑран, тӗрлӗ вырӑнта ӗҫлесе пурӑннӑран пӗр-пӗринпе 
хутшӑнсах кайман ҫӗнӗ ӑру ҫыравҫисенчен нумайӑшӗ пӗрне-пӗри аван пӗлет. Пӗр-
пӗринчен вӗренсе, пӗри теприн ӗҫӗпе хавхаланса, тӑван халӑха асла хурса, вӑтанчӑк 
кӑмӑл-сисӗмне ҫемҫетсе тӗрлӗ хаҫат-журналта пичетленеҫҫӗ, кӗнекесем кӑлараҫҫӗ. 


